
			Noite escura, e non sei

			onde, a lonxe, unha queimada

			enriba dunha loma

			chispas de esmeralda.

			¡Os nosos montes,

			a nosa riqueza,

			a nosa fuxida!

			Unha soa fogueira

			como unha festa de aldea

			que non sae na prensa

			nin se fai na vila.

			Un bando de paxaros

			e algunha rabeca

			nos oídos.

			Boteiros que suben

			polas costas arriba

			cunha mala chea de tea.

			E vén o home aquel

			fogar e comida

			traendo a paisaxe

			como unha virxe.

			Cabalos de traída

			tirando dun carro

			cheo de lume.

			Son delas

			as ringleiras de fume

			nas ladeiras.

			E as nubes, como tolas,

			seguíndoos o rastro.

			Señor, que a soidade

			do home non deixe

			nunca desbotar.

			¡A cor do home

			a que fai falta!

			(Manuel María, Lonxe da Terra, 1975)

		

	
		
			
INTRODUCIÓN

			A nosa relación co lume en Galicia, sexa nas noites de verán ou en calquera outro momento do ano, vese definida pola nosa cultura e a nosa relación co territorio. Ás veces, o olor a monte queimado pode evocar nas nosas memorias a fin da época de chuvias e a chegada do bo tempo. O lume tamén revolve as nosas conciencias e as nosas voces únense reclamando con urxencia medidas sociais e políticas que minimicen as consecuencias e o impacto dos incendios forestais.

			Ante esta realidade, o proxecto MitigACT «Mitigar o Risco en Sociedades Resilientes: A incorporación do coñecemento baseado na experiencia na prevención xestión e recuperación de desastres ambientais» (PID2019-107443RA-I00), financiado pola Axencia Nacional de Investigación MCIN/AEI/10.13039/501100011033, e onde traballan as autoras, defende a necesidade de deseñar estratexias de xestión dos incendios forestais que superen a distinción natureza-cultura que de forma clásica se realiza ao abordar os desastres naturais. A nosa proposta consiste en que os novos plans presten atención non só ás características biofísicas dos incendios, senón tamén ás súas dimensións políticas, sociais e culturais.

			Neste texto non imos afondar nos factores climáticos ou topográficos que fan da nosa terra unha terra propensa ao lume, o que queremos nestas páxinas é aproximarnos a esoutras características contextuais que definen os incendios forestais e que se precisan coñecer para poder deseñar plans de prevención e xestión. Os capítulos que compoñen esta monografía comparten a hipótese de que a redución do risco asociado aos incendios forestais dependerá, en boa parte, da xestión do coñecemento e da comprensión das condicións sociais, culturais e políticas en que estes fenómenos suceden.

			Os incendios forestais son un problema recorrente en Galicia; aínda cando a redución no número de lumes é un feito, nos últimos anos estes aumentaron o seu tamaño, intensidade e gravidade converténdose nunha ameaza para a protección civil e provocando graves danos nas infraestruturas e noutros bens materiais e naturais. Nas últimas décadas, as administracións ampliaron progresivamente os recursos dedicados a esta ameaza, pero, a pesar dos esforzos realizados, os grandes incendios forestais desbordan cada ano en Galicia, e no resto de territorios e países, as capacidades dos equipos de extinción.

			Nos estudos previos, a ocorrencia de incendios forestais extremos vincúlase a dous factores fundamentais: as condicións meteorolóxicas e a propensión ao lume das zonas afectadas. En condicións meteorolóxicas desfavorables, como as ondas de calor ou as secas, os incendios forestais extremos poden producirse no transcurso de poucos días, con múltiples focos de gran magnitude que queiman simultaneamente amplas extensións de todo un territorio ou país. Aínda que as condicións climáticas e a propensión ao lume agravan o problema, o certo é que por si soas non causan os incendios forestais que cada ano se sofren en Galicia.

			As estatísticas oficiais indican que aproximadamente o 95% dos incendios forestais están orixinados directa ou indirectamente por comportamentos e actividades humanas, incluídas as neglixencias (Ganteaume et al., 2013). Ademais, o desprazamento da poboación das zonas rurais ás urbanas, o abandono dos usos tradicionais do chan e as prácticas pouco adecuadas de xestión forestal provocaron unha grande acumulación de combustible dispoñible para arder nos montes e fixeron que estes sexan máis propensos aos incendios.

			As zonas con maior risco de incendios son aquelas en que as paisaxes naturais «se atopan» con asentamentos e actividades humanas; o crecemento da interface urbano-forestal provocou situacións perigosas durante os episodios de incendios forestais, chegando a cobrar un elevado número de vítimas mortais (European Commission, 2018). Cabe lembrar o ocorrido en 2017 en Galicia e en Portugal cunha tempada de incendios extremadamente devastadora, en que un total de 112 persoas perderon a vida durante a catástrofe. Os incendios forestais de 2018 en Ática (Grecia) causaron a morte de 102 persoas.

			Isto fai que nos países do sur de Europa os incendios forestais sexan considerados un risco importante, de alta probabilidade e forte impacto, que afecta á vida e á saúde humanas, aos bens, ás infraestruturas públicas, ao patrimonio cultural e natural e ao emprego. A paisaxe actual caracterízase por unha superficie forestal crecente, na súa maioría produto do abandono da actividade agrícola e forestal e, en ocasións, en contacto directo con áreas residenciais, xerando condicións de alta vulnerabilidade a grandes incendios forestais que se atopan fóra da capacidade dos sistemas de extinción. Entre as consecuencias adversas ou impactos causados polos incendios forestais, destácase o perigo que supoñen para a vida e a saúde humanas; a destrución de propiedades, de infraestruturas críticas e patrimonio cultural; a perda de madeira e biodiversidade e as repercusións na economía, o medio ambiente e o turismo; así como aumento das emisións de gases de efecto invernadoiro e da contaminación atmosférica que afectan á saúde humana. Os efectos negativos poden deixarse sentir moito tempo despois de que se extinguise o incendio: os terreos danados e degradados vólvense máis propensos a pragas e enfermidades vexetais; poden introducirse especies invasoras; e poden producirse inundacións, erosión do chan e corrementos de terras (ECHO, 2021).

			Os plans de prevención e extinción dos que se dispón poden ser eficaces na extinción de incendios en condicións meteorolóxicas normais, pero resultan inadecuados para enfrontarse a fenómenos extremos. A comunidade internacional especializada en xestión de incendios forestais recoñece a incapacidade de resolver e tratar o problema estritamente desde o campo das emerxencias. A gravidade desta problemática require establecer vías de colaboración e participación de profesionais doutras disciplinas e abordar esta controversia como unha cuestión de responsabilidade social e política (Latour, 2017). Dada a necesidade de coñecer e analizar os distintos aspectos sociais e culturais relacionados cos incendios forestais como paso previo ao deseño de estratexias para a súa gobernanza, o contido nesta obra estrutúrase en cinco capítulos.

			No primeiro capítulo ofreceremos unha contextualización da problemática dos incendios forestais e de como estes se converteron nunha grave ameaza en Galicia e noutros territorios afectados. Atenderemos nestas páxinas a evolución dos incendios nas últimas décadas e as características propias dos Grandes Incendios Forestais de quinta e sexta xeración. A continuación, preséntanse as cifras ofrecidas nas estatísticas oficiais sobre ocorrencia de incendios en Galicia e as súas causas. O capítulo remata cunha revisión dos plans e estratexias coas que os organismos internacionais e as distintas institucións gobernamentais enfocan o interese pola xestión dos incendios forestais e a sustentabilidade dos espazos naturais na loita contra o lume.

			No segundo capítulo do libro propoñemos a análise da complexa e conflitiva relación entre o bosque e o lume en Galicia. O noso punto de partida define a relación actual do bosque co lume como unha relación contra natura. Aínda que o incendio é algo natural, as características, extensión e causas dos incendios rompen todo tipo de equilibrio nesta relación. Os lumes teñen hoxe en día un carácter destrutor e perfilan o seu novo papel como ameaza en múltiples niveis máis aló do natural. A relación do bosque co lume é así unha relación contra natura que pon en risco a sustentabilidade das formas de vida. Rastrexaremos a figura do bosque como un espazo de conflitos xerados, asociados á transformación do territorio nos últimos anos. O primeiro conflito xérase a partir dos cambios socioeconómicos sufridos no rural que desembocan na modificación dos usos tradicionais do bosque, restando utilidade doméstica e económica a este espazo. O afastamento económico do bosque leva consigo un afastamento mental deste que nos conduce ao segundo conflito. Prodúcese unha separación mental, a un nivel sociocultural, que se nutre da distinción occidental moderna entre natureza e cultura e que propoñemos que debe ser superada por ser artificial e limitadora, xa que se trata de realidades entrelazadas e construídas conxuntamente. Este imaxinario enganoso, do bosque como elemento inútil, afastado e illado, desmantélase cando observamos como, na actualidade, o bosque salta á primeira plana no seu papel nos incendios, a través dunha problemática representación mediática que xera o terceiro conflito arredor do bosque, pero que contribúe a que este se configure como un compoñente fundamental na prevención, extinción e xestión dos incendios. O bosque e o lume convértense, así, en suxeitos aos que cómpre que se lles recoñeza axencia e poder. Deste xeito, o papel da experiencia e do coñecemento local sobre o bosque, as súas características, perigos e posibilidades cobra un novo valor. Con todo, non sempre esta voz é escoitada, o que nos leva a falar dun cuarto conflito: o provocado pola falta de escoita do rural por parte dos centros de decisións, do coñecemento local para recuperar o bosque.

			O terceiro capítulo céntrase na análise da información publicada en prensa sobre os lumes; préstase atención aos posibles papeis que desempeñan os medios de comunicación á hora de informar a cidadanía e o cumprimento, ou non, dos requisitos de credibilidade, claridade, coherencia, adecuación e viabilidade nas mensaxes. Neste capítulo preséntanse os resultados relativos a dous obxectivos de investigación: a) comprobar en que medida os medios de comunicación analizados se sitúan como transmisores de información especializada, certeira, veraz e contrastada que se afaste das características propias do sensacionalismo informativo; e b) determinar se estes se sitúan como fontes de información útil para a cidadanía fronte á posibilidade de que actúen como xeradores de confusión e de percepcións nesgadas.

			O cuarto capítulo trata de explorar como se configura o imaxinario social e cultural do incendio forestal na comunidade autónoma galega. Nas súas páxinas estúdase a construción cultural do incendio, un fenómeno que nos últimos anos provocou unha forte mobilización social de condena que leva, en ocasións, a expoñer a súa etiquetaxe como «terrorismo ambiental» ou, directamente, como «terrorismo incendiario». Esta última é a idea que subxace no lema «Galicia non arde, quéimana» que tomou forza como resposta social ante os lumes do ano 2017. Fronte ao concepto de arder, que pode suxerir ideas de combustión natural ou ata de autoinmolación, exponse o concepto de queimar, o que apunta a unha autoría antrópica, xa sexa voluntaria ou involuntaria, detrás deste desastre ambiental. Neste apartado, a partir dunha produción audiovisual como é a película O que arde (Laxe, 2019), realizarase unha aproximación á construción do imaxinario do incendio e do incendiario en Galicia, suxerindo a necesidade dunha análise en profundidade do contexto social onde se xera o incendio e a figura do incendiario, dunha reconsideración sobre a importancia de contar a historia sobre o terreo e dun recoñecemento da influencia dos imaxinarios na construción do coñecemento. Con esta proposta, trátase de mostrar o fundamental que resulta ter en conta o papel da cultura na configuración das bases das políticas que se espera que permitan cambiar no futuro a relación do territorio cos incendios forestais.

			Por último, no quinto capítulo, aproximarémonos á experiencia das comunidades locais acerca dos incendios forestais. Nestas páxinas proponse a participación pública como mecanismo para incorporar e transferir o coñecemento social baseado na experiencia na avaliación e o deseño de plans de xestión de incendios forestais. A través da análise das entrevistas en profundidade realizadas con poboación local e profesionais da extinción, rastrexaremos os discursos sobre os espazos que se ven afectados polo lume e sobre as distintas estratexias propostas pola poboación para alcanzar a sustentabilidade da vida no rural, unha vida en que se minimicen os danos provocados polos incendios forestais. Esta análise permite reducir a distancia que separa os distintos tipos de saber e coñecemento, facilitando o traballo conxunto na elaboración de plans e políticas de desenvolvemento sostible e loita contra incendios forestais.

			O libro remata presentando unha proposta de decálogo de recomendacións, que se extraen das distintas análises presentadas, e que se espera que poidan inspirar as estratexias de loita contra o lume nos próximos anos.

		

	
		
			Capítulo 1

			
Unha aproximación Á problemática dos incendios forestais e aos mecanismos de xestión

			A evolución social e económica nas últimas décadas, así como os cambios no uso do chan, e a alteración dos fenómenos climáticos, contribuíron a crear condicións estruturais propicias para os incendios forestais en toda Europa, chegando a se converter nunha ameaza especialmente grave nos países do sur e en rexións como Galicia. A pesar da tendencia á baixa que mostran as estatísticas oficiais no número de incendios e superficies queimadas observada desde a década de 1980, e que veremos en detalle nas seguintes páxinas, os Grandes Incendios Forestais están a poñer a proba a capacidade de prevención e extinción dos programas de protección contra incendios en toda Europa (European Commission, 2018). As políticas dispoñibles de prevención e xestión poden ser eficaces na extinción de incendios en condicións meteorolóxicas normais, pero están a resultar inadecuadas ou insuficientes para enfrontarse a fenómenos extremos como os Grandes Incendios Forestais dos anos 2017 e 2022. Estes Grandes Incendios Forestais inícianse e propáganse en condicións meteorolóxicas moi adversas, o que a miúdo os converte en extraordinarios polo seu tamaño, intensidade e polo seu profundo e duradeiro impacto social, económico e ambiental (ECHO, 2021). Neste capítulo pretendemos ofrecer unha aproximación á evolución do problema dos incendios forestais nas últimas décadas e unha recompilación das cifras presentadas nas estatísticas oficiais sobre o impacto dos lumes en Galicia.

			A definición dos Grandes Incendios Forestais

			Distintos autores a nivel internacional como Jack Cohen, Malcolm North, Stephen Pyne ou David Bowman analizaron a evolución histórica dos incendios forestais e a súa xestión tratando de definir modelos conceptuais que permitisen comprender a evolución das características do lume de cada momento e das estratexias de loita contra este tipo de ameazas. Chégase así á clasificación dos incendios forestais en seis xeracións que se diferencian no seu comportamento, impacto e xestión. No noso país esta clasificación foi empregada, entre outros, polo Centro de Investigación Forestal (CIFOR) nos seus estudos sobre a historia e a evolución da xestión do lume. Tamén aparece mencionada en universidades como a de Santiago de Compostela, a Politécnica de Valencia ou a Universidade de Lleida nos seus proxectos e documentos académicos sobre o problema dos incendios forestais. O Ministerio para a Transición Ecolóxica, así como as organizacións non gobernamentais utilizan esta categorización no desenvolvemento de estratexias e políticas para a xestión forestal e a prevención e no deseño das súas campañas de concienciación pública.

			Esta conceptualización en seis xeracións diferenciadas facilita a comprensión da historia e da evolución da xestión dos incendios forestais, identificando as tendencias e as leccións aprendidas de épocas anteriores co obxectivo de desenvolver estratexias máis efectivas para a prevención e a resposta ante este tipo de ameazas. Seguindo a definición ofrecida polo servizo de bombeiros da Generalitat de Cataluña no informe do ano 2011 en colaboración con membros do Instituto Forestal Europeo, cada xeración caracterízase por un escenario en que existe un factor relacionado coa paisaxe que limita as capacidades dos equipos de extinción de apagar o lume e desencadea un Grande Incendio Forestal.

			A primeira xeración refírese aos incendios ocorridos antes da década dos anos 60 do século XX. Nesta etapa, os incendios forestais parecían eventos naturais inevitables e non existían estratexias formais de prevención ou control. A extinción baseábase en métodos rudimentarios, usando ferramentas manuais e co traballo de brigadas forestais formadas principalmente por poboación local. Neste momento, os Grandes Incendios Forestais ocorrían pola dispoñibilidade de combustible. Trátase dunha época en que os campos de cultivo se foron abandonando e xa non funcionan como unha barreira contra a propagación do lume. Os desta primeira xeración son incendios que se agravan cando o vento sopra forte. Para loitar contra eles, deséñanse cortalumes lineais que facilitan a accesibilidade ás zonas afectadas. Estes camiños refórzanse coa construción de puntos de almacenaxe de auga. Entre as medidas dispoñibles para a extinción, destaca a resposta da poboación local, que se poder ver reforzada con bombeiros estacionais. Os incendios de primeira xeración adoitan afectar a unha superficie de entre 1000 e 5000 hectáreas.

			A segunda xeración de incendios forestais abarca a década dos anos 60 e 70 do século XX; nestes anos desenvólvense técnicas de control dos incendios forestais a través de métodos de supresión máis avanzados, como os avións que lanzan auga sobre estes. A acumulación de combustible debido ao progresivo abandono da actividade agropecuaria e forestal tradicional facilita incendios máis rápidos e intensos que poden derivar en Grandes Incendios Forestais. Nesta xeración redúcese o tempo de reacción grazas á dispoñibilidade de mellores medios de extinción como as redes de vixilancia ou a distribución de parques de bombeiros. Con todo, os lumes que se propagan a través das copas das árbores superan as capacidades mesmo dos medios aéreos dispoñibles. Os incendios de segunda xeración poden alcanzar as 10 000 hectáreas afectadas.

			A terceira xeración de incendios forestais é propia dos anos 80 do século XX e caracterízase pola énfase na prevención e na educación e sensibilización da poboación. Durante este período, deséñanse programas de educación pública sobre a importancia da prevención e apróbanse regulacións máis estritas que tratan de reducir as actividades humanas que poden levar a provocar incendios. Nesta etapa, os Grandes Incendios Forestais adoitan deberse á intensidade de lume que se propaga a través das copas das árbores. Esta propagación vese favorecida pola homoxeneidade dos bosques e as carencias das políticas de xestión forestal. Son incendios que oscilan entre as 10 000 e as 20 000 hectáreas calcinadas en que os cambios de comportamento son rápidos, superando a capacidade de movemento das patrullas de extinción e dificultando a toma de decisións. Nesta etapa, os plans de prevención comezan a centrarse na anticipación e non só unicamente na reacción. Entre as medidas adoptadas, destaca o uso do lume como medio de extinción, xunto con outras ferramentas de tipo manual e mecánico. Simplifícase a cadea de mando para acadar un modelo de toma de decisións descentralizado e facilitar unha resposta rápida ante os cambios de comportamento. Nesta etapa os incendios comezan a cruzar a interface urbana e poden darse varios Grandes Incendios ao mesmo tempo.

			A cuarta xeración de incendios forestais sería aquela que se inicia nos anos 80 e se estende ata a chegada do século XXI. Trátase dun período caracterizado polo avance da tecnoloxía e os métodos de detección de incendios. Comézanse a utilizar os sistemas de satélites e sensores remotos para vixiar áreas propensas aos incendios e detectalos nas súas primeiras etapas. Os Grandes Incendios Forestais poden cruzar a interface urbano-forestal e chegar a propagarse polos terreos anexos ás casas. Nesta etapa combínase o ataque e resposta ao lume coa defensa das persoas e os bens. As tecnoloxías GPS e GIS permiten un seguimento da emerxencia en tempo real e facilitan a toma de decisións.

			Na quinta xeración acúñase o termo «megalume», referido á situación en que teñen lugar varios Grandes Incendios Forestais de forma simultánea e con comportamentos extremos e virulentos que poden, ademais, alcanzar zonas urbanizadas. Trátase dos incendios propios das dúas primeiras décadas do século XXI. Nesta etapa mellóranse os modelos de predición grazas á integración da intelixencia artificial e ás melloras nas tarefas de xestión e resposta.

			Por último, a sexta xeración refírese aos grandes incendios ocorridos principalmente desde o ano 2020; nesta época a tecnoloxía dixital e as redes comunicativas avanzadas permiten a monitorización para a detección rápida dos incendios forestais. Os cambios nas condicións climáticas, xunto ao abandono dos bosques, agrava a magnitude dos incendios forestais. Trátase de incendios con capacidade para modificar as condicións meteorolóxicas da zona, o que pode derivar en tormentas de lume con comportamento imprevisible. Aínda que ocorren nunha proporción moi baixa, o risco de que os incendios evolucionen neste nivel supón un salto sen precedentes na esixencia de novas medidas de prevención e protección e obriga os países a revisar as súas estratexias e a afondar nas dimensións sociais e culturais que definen o lume.

			Unha aproximación ao territorio e ás cifras dos incendios forestais en Galicia

			Galicia ten unha superficie de 29574 km². A cota máxima alcánzase en Pena Trevinca, con 2124 metros, aínda que a altura media do territorio sitúase entre os 200 e 600 metros; o máis destacado da orografía galega son os máis de 1200 km de costa, co que non debe estrañar que en Galicia conflúan variedade de climas propios dos ambientes oceánicos, mediterráneos e de montaña, o que favorece a diversificación de distintos ecosistemas e formas de aproveitamento dos recursos naturais. No que se refire ao réxime de propiedade da terra, máis do 97% dos terreos forestais de Galicia son montes particulares e veciñais en mancomún. O número de propietarios forestais está por encima dos 650 000, cun tamaño medio de parcela de entre 2-3 ha. Estas cifras mostran o gran fraccionamento do terreo, propio do minifundismo da nosa terra.

			Tal e como se recolle na memoria do último Plan de prevención e defensa contra os incendios forestais de Galicia (PLADIGA) publicado (2024), cada tipo de uso de chan vai ter un comportamento propio ante un incendio; por iso, para a planificación resulta fundamental a caracterización dos ecosistemas forestais presentes en Galicia. Tomando como fonte de información o Cuarto inventario forestal nacional, podemos afirmar que o 68,6% da superficie de Galicia corresponde a uso forestal (230681,03 ha de superficie forestal das 2957447,47 ha totais); o resto do territorio repártese nun 27,8% de uso agrícola, un 2,76 de elementos artificiais, un 0,69% de auga e un 0,08% de zonas húmidas. Do conxunto da superficie forestal, un 70%, é dicir, 1 424 094,17 ha (case a metade da superficie total da comunidade), corresponde a superficie arborizada.

